
رۆژی نه‌ته‌وه‌ یه‌كگرتووه‌كان
٢٤ی تشرینی یه‌كه‌می ٢٠١١

وتاری نوێنه‌ری تایبه‌تی سكرتێری گشتیی نه‌ته‌وه‌ یه‌كگرتووه‌كان بۆ عیراق
"نه‌ته‌وه‌ یه‌كگرتووه‌كان ئاماده‌ی هاوكاریكردنه‌ بۆ ده‌سته‌به‌ركردنی عیراقێكی دیموكرات و پڕ ئاشتی و خۆشگوزه‌رانی بۆ هه‌موو عیراقییه‌كان"
جه‌نابی جێگری سه‌رۆكوه‌زیران دكتۆر حوسێن شه‌هرستانی،
جه‌نابی وه‌زیری ده‌ره‌وه‌ به‌ڕێز هۆشیار زێباری،

میوانانی به‌ڕێز،

به‌ڕێزان باڵوێزان،

هاوكارانم له‌ رێكخراوه‌كانی نه‌ته‌وه‌ یه‌كگرتووه‌كان له‌ عیراق،

خاتوونان و به‌ڕێزان،
دۆستان،
خۆشحاڵم ئه‌م به‌یانییه‌ له‌گه‌ڵتان بم لێره‌ كه‌ یادی (رۆژی نه‌ته‌وه‌ یه‌كگرتووه‌كان) ده‌كه‌ینه‌وه‌. ئه‌مڕۆ دوو هه‌فته‌ی ته‌واوه‌ له‌وه‌ته‌ی وه‌ك نوێنه‌ری تایبه‌تی سكرتێری گشتیی نه‌ته‌وه‌ یه‌كگرتووه‌كان بۆ عیراق گه‌یشتوومه‌ته‌ عیراق و ده‌مه‌وێ پێتان بڵێم چند شه‌ره‌فمه‌ندم به‌ گه‌ڕانه‌وه‌م بۆ عیراق به‌م پۆسته‌ی ئێستامه‌وه‌ بۆ ئه‌وه‌ی جارێكی تریش خزمه‌تی خه‌ڵكی عیراق بكه‌م.
٦٦ ساڵ له‌مه‌وبه‌ر نه‌ته‌وه‌ یه‌كگرتووه‌كان دامه‌زرا. نه‌ته‌وه‌ یه‌كگرتووه‌كان هه‌روا به‌ساده‌یی وه‌ك "رێكخراوێكی جیهانی) دانه‌مه‌زرا به‌ڵكوو بگره‌ وه‌ك "رێكخراوی خه‌ڵك". ئه‌مه‌ش به‌ روونی له‌ دێره‌ ده‌سپێكه‌كانی ده‌ستووری نه‌ته‌وه‌ یه‌كگرتووه‌كاندا ده‌بینرێت كه‌ ده‌ڵێت "ئێمه‌ خه‌ڵكانی نه‌ته‌وه‌ یه‌كگرتووه‌كان".  

هه‌ر له‌به‌ر ئه‌مه‌شه‌ كه‌ گه‌شه‌دان و هاندانی رێزگرتن له‌ مافه‌كانی مرۆڤ و ئازادیی بنه‌ڕه‌تی بۆ هه‌مووان، بێ جیاوازیی نه‌ته‌وه‌ و ره‌گه‌ز و زمان و ئاین، كرۆكی كاره‌كه‌ی نه‌ته‌وه‌ یه‌كگرتووه‌كانه‌. 
هه‌ر بۆیه‌شه‌ كه‌ مه‌به‌ستی بنه‌ڕه‌تیی نه‌ته‌وه‌ یه‌كگرتووه‌كان درێژه‌پێدانی ئاسایش و ئاشتیی جیهانی و به‌ده‌ستهێنانی هاوكاری له‌ بواره‌كانی ئابووری و كۆمه‌ڵایه‌تی و كه‌لتووری و چه‌مكه‌كانی مافی مرۆڤه‌. 
هه‌ر بۆیه‌شه‌ كه‌ خۆشگوزه‌رانی مرۆڤ به‌ردی بناغه‌ی مه‌به‌ست و چالاكییه‌كانی نه‌ته‌وه‌ یه‌كگرتووه‌كانه‌ كه‌ هاوبه‌شكارانه‌ له‌گه‌ڵ حكومه‌ت و خه‌ڵكی ئاساییدا كار ده‌كات، كه‌ ئه‌مه‌ش جیاوازی له‌ ژیانی هه‌ر یه‌كێك له‌ ئێمه‌ دروست ده‌كات. 
هه‌روه‌ها هه‌ر بۆیه‌شه‌ كه‌ نه‌ته‌وه‌ یه‌كگرتووه‌كان لێره‌یه‌، بۆ عیراق
به‌و پێیه‌ی ئه‌مڕۆ رۆژی له‌ دایكبوونی نه‌ته‌وه‌ یه‌كگرتووه‌كانه‌، ره‌نگه‌ گونجاو بێت كه‌ تیشك بخه‌ینه‌ سه‌ر چه‌ند ده‌سكه‌وتێكی ئه‌و رێكخراوه‌ له‌ عیراق له‌ یارمه‌تیدانی ئێوه‌ی عیراقییه‌كان و له‌ دروستكردنی جیاوازی له‌ ژیانی رۆژانه‌تان. 
ئێستا تیمی نه‌ته‌وه‌ یه‌كگرتووه‌كان له‌ عیراق، له‌گه‌ڵ یونامی به‌ ١٦ سندووقی دانیشتوان و ٤ سندووقی نادانیشتوان و به‌رنامه‌كان و ئاژانسه تایبه‌ته‌كان، یارمه‌تی حكومه‌ت و خه‌ڵكی عیراق ده‌دات له‌ به‌ده‌ستهێنانی وێڵبوونیان به‌دوای عێراقێكی سه‌قامگیر و خۆشگوزه‌ران بۆ‌ هه‌موو عیراقییه‌كان به‌ شێوه‌یه‌كی سه‌ركه‌وتووانه‌. 
نه‌ته‌وه‌ یه‌كگرتووه‌كان له‌ عیراق سه‌ركه‌وتووانه‌ زنجیره‌یه‌ك ده‌ستپێشخه‌ریی سیاسی و گه‌شه‌پێدان و مرۆیی و وزه‌یی له‌ عیراق جێبه‌جێ كردووه‌ . ئامانجه‌كه‌ش ئاوڕدانه‌وه‌ بووه‌ له‌ پێویستییه‌كانی حكومه‌ت و كۆمه‌ڵگا له‌ رێگه‌ی چه‌ندان چالاكیی جۆراوجۆره‌وه‌. ئه‌مانه‌ش بریتین له‌ هه‌ڵبژاردنه‌ دیموكراتییه‌كان و حكومه‌تێكی گشتگری وا كه‌ هه‌موو عیراقییه‌كان له‌ بڕیاردانی كاروباری گشتی بكاته خاوه‌ن و چاكسازی له كه‌رتی گشتی و سه‌روه‌ریی یاسا و دژه‌گه‌نده‌ڵی و گه‌شه‌پێدانی كه‌رتی تایبه‌ت كه‌ ببێته‌ مایه‌ی گه‌شه‌كردنی ئابووری و چاكسازی له‌ پرۆژه‌كانی حكومه‌ت و هاوبه‌شكاریكردن له‌گه‌ڵ كه‌رتی تایبه‌ت و گه‌شه‌پێدانی پرۆژه‌ بچووك و مامناوه‌ند و هه‌نده‌كییه‌كان و دروستكردنی به‌كارخستن و دابینكردنی خزمه‌ته‌ بنه‌ڕه‌ته‌كان. ئه‌مه‌ش ته‌نها چه‌رده‌یه‌كه‌ له‌ چالاكییه‌كان. له‌هه‌مووشیان گرنگتر ئه‌وه‌یه‌ كه‌ ئێمه‌ له‌ كاتێكدا ئه‌مه‌ ده‌كه‌ین كه‌ گه‌شه‌ش به‌ پرسه سه‌ره‌كییه‌كانی وه‌ك، به‌ تایبه‌تی، پاراستنی مافه‌كانی مرۆڤ و جێنده‌ر و ژینگه‌ ده‌ده‌ین.     
ماوه‌م بدن با چه‌ند ژماره‌یه‌كتان بۆ بخه‌مه‌روو كه‌ نیشانده‌ری كاری ئێمه‌ن به‌ڵام با ئه‌وه‌شتان پێ بڵێم كه‌ ئه‌مانه‌ ته‌نها هه‌ندێكن له‌و كاره‌‌ باشانه‌ی ئاژانسه‌كانی نه‌ته‌وه‌ یه‌كگرتووه‌كان ئه‌نجامیانداوه‌. 
تا ئه‌مڕۆ،
یونسێف: رێكخراوی یونیسێف خزمه‌تی ته‌ندروستیی سه‌رتایی بۆ زیاتر له‌ ٤٠٠٠٠٠ منداڵی بێبه‌ش و ژنی دووگیان له‌ ناوچه‌ دووره‌كان دابین كردووه. به‌رده‌ستبوونی په‌روه‌رده‌ی باش بۆ ٣٠٠٠٠٠ قوتابی دابینكراوه‌ به‌و ٢٠٠٠٠٠ قوتابییه‌شه‌وه‌ كه‌ سوودیان له‌ نۆژه‌نكردنه‌وه‌ی ٢٨٣ قوتابخانه‌ بینیوه‌. هه‌روه‌ها، ئه‌م رێكخراوه‌ هاوكاریی مرۆیی بۆ زیاتر له‌ ٢ ملیۆن كه‌س له‌ بواره‌كانی ته‌ندروستی و خۆراكپێدان و ئاو پاكڕاگرتنی ته‌ندروست و په‌روه‌رده‌ی دۆخی كتوپڕ و پاراستن له‌ رێگه‌ی به‌هاناوه‌چوونی خێرا و كاری له‌سه‌رناوچه‌ به‌ند دابین كردووه‌. 
كۆمیساریای په‌ناهنده‌كانی:  كۆمیساریای باڵای په‌ناهنده‌كانی سه‌ربه‌ نه‌ته‌وه‌ یه‌كگرتووه‌كان ٧١١٠ یه‌كه‌ی حه‌وانه‌وه‌ی یان چاك كردووه‌ته‌وه‌ و یانیش دروستی كردووه‌ له‌گه‌ڵ دابه‌شكردنی زیاتر له‌ ٤٠٠٠٠ سێتی فریاگوزاری و سێتی پاكوته‌میزیی ته‌ندروست و بۆ خه‌ڵكی بێده‌رامه‌ت. تا ئه‌مڕۆش، ئه‌و رێكخراوه‌ ٧٢٨ یه‌كه‌ی حه‌وانه‌وه‌ی چاك كردووه‌ته‌وه‌ و ٥٦١٣ پاكیجی هاوكاری فریاگوزاری دابه‌شكردووه‌ و هاوكاری و راهێنانیشی بۆ زیاتر له‌ ٦٠ رێكخراوی خۆماڵی و ناحكومی ئه‌نجامداوه‌ كه‌ ئه‌وانیش كار بۆ خزمه‌تكردنی خه‌ڵكه‌ جێمه‌به‌سته‌كانی ئه‌و رێكخراوه‌ ده‌كه‌ن.  
یونیسكۆ: رێكخراوی یونیسكۆ ١٨ ملیۆن په‌رتوكی دابه‌ش كردووه‌  و كه‌لۆپه‌لیشی بۆ ٥٥ قوتابخانه‌ی دواناوه‌ندی دابین كردووه‌ به‌ تاقیگه‌ و په‌رتوكخانه‌شه‌وه‌.  
ته‌ندروستیی جیهانی: رێكخراوی ته‌ندروستیی جیهانی راهێنانی به‌ زیاتر له‌ ٣٠٠٠ شاره‌زای بواری ته‌ندروستیی عیراقی كردووه‌ له‌ پێناو زیادكردنی توانایان له‌سه‌ر به‌هێزكردنی سیسته‌می ته‌ندروستی و په‌یڕه‌وكردنی مۆدیلی چاودێریی سه‌ره‌تایی.  
خۆراكی جیهانی: ئێستا رێكخراوی خۆراكی جیهانی، به‌ هاوبه‌شكاری له‌گه‌ڵ وه‌زاره‌تی په‌روه‌رده‌، به‌رنامه‌یه‌كی ١٧ ملیۆن دولاری بۆ به‌رنامه‌ی خۆراكی قوتابخانه‌ له‌سه‌رتاسه‌ری عیراقدا جێبه‌جێ ده‌كات بۆ دڵنیابوون له‌وه‌ی كه‌ منداڵانی قوتابخانه‌ خۆراكی گه‌شه‌كردنی ته‌واویان پێ ده‌درێت. 
یونیدۆ: (به‌رنامه‌ی پشتگیریی پیشه‌سازیی هه‌نده‌كی)ی رێكخراوی (یونیدۆ) راهێنانی به‌ زیاتر له‌ ٧٠٠٠ سوودمه‌ندیی عیراقی له‌ بواری پیشه‌سازیی كشتوكاڵی و شاره‌زایی دروستكردندا كردووه‌ له‌گه‌ڵ شیاندنی ٢٠ بنكه‌ی پیشه‌ییش له‌ عیراقدا. 
به‌رنامه‌ی ژینگه‌یی : رێكخراوی به‌رنامه‌ی ژینگه‌ی سه‌ربه‌ نه‌ته‌وه‌ یه‌كگرتووه‌كان له‌ نێوان ساڵه‌كانی ٢٠٠٤ و ٢٠٠٩دا له‌و دڵنیابوو كه‌ ٢٥٠٠٠ هۆڕ ئاوی خواردنه‌وه‌ی ته‌ندروستیان بۆ دابینكراوه‌.  
له‌ راستیشدا ئه‌گه‌ر پشتگیریی پڕبه‌خشنده‌ی خه‌ڵكی كۆمه‌كبه‌خش نه‌بوایه‌،‌ كه‌ ئێمه‌ زۆر سوپاسیان ده‌كه‌ین، ئه‌م ده‌ستپێشخه‌رییانه‌ هه‌رگیز به‌ده‌ست نه‌ده‌هاتن و هه‌ره‌ك چۆن به‌ده‌ستهێنانی هه‌ر به‌زه‌حمه‌تی ده‌مایه‌وه‌ بێ  هاوبه‌شكاره‌كانمان له‌ رێكخراوه‌ ناحكومییه‌ جیهانییه‌كان و خۆماڵییه‌كان كه‌ له‌جیاتی ئێمه‌ ماندوونه‌ناسانه‌ له‌ هه‌موو ئه‌و به‌شانه‌ی وڵات كار ده‌كه‌ن كه‌ پێویست ناكات ئێمه‌ له‌وێ بین بۆ دڵنیابوون له‌وه‌ی به‌رنامه‌كه‌ گه‌یشتووه‌ته‌ شوێنی هه‌ره‌پێویسته‌كان.     
ئێمه‌ له‌م وڵاته‌ میوانین. ئێمه‌ له‌سه‌ر بنه‌مای ئه‌ركی پێسپێردراو(ماندێت) كار ده‌كه‌ین كه‌ له‌ سه‌ر داوای حكومه‌تی عیراق ئه‌ركی هاوكاریكردنی ئه‌و حكومه‌ته‌مان پێ ده‌سپێریت له‌ بواری زۆروزه‌ونددا. 

له‌ چه‌ند ساڵی رابردووشدا، یونامی له‌سه‌رتاسه‌ری وڵاتدا خۆی له‌ چه‌ندان پرسی سیاسی هه‌ڵقورتاندووه‌ وه‌ك پشتگیریكردن له‌ هه‌ڵبژاردنه‌كان و سنووره‌ ناوخۆییه‌ كێشه‌له‌سه‌ره‌كان و گشه‌پێدانی گفتوگۆی نیشتمانی و گه‌شه‌پێدانی مافه‌كانی مرۆڤ. ئه‌مه‌ وێڕای هه‌وڵه‌كانمان له‌ هاوكاریكردن بۆ رزگاركردنی عیراق له‌ بڕگه‌كانی  به‌ندی حه‌وته‌م. زیاتر له‌ ٢ هه‌فته‌یه‌ من له‌ عیراقم و زنجیره‌یه‌ك كۆبوونه‌وه‌م له‌گه‌ڵ به‌رپرسانی حكومه‌تی فیدرال و حكومه‌تی هه‌رێمی كوردستان ئه‌نجامداوه. من به‌دوای دید و ئامۆژگارییه‌كانی ئه‌واندا ده‌گه‌ڕام سه‌باره‌ت به‌ پێشكه‌شكردنی  باشترین شێوازی گونجاو ‌بۆ یونامی و نه‌ته‌وه‌ یه‌كگرتووه‌كانی عیراق كه‌ یارمه‌تی هه‌وڵه‌كانیان بده‌ن. من له‌گه‌ڵ تیمه‌كه‌ی خۆم و هه‌ڤاڵانی نه‌ته‌وه‌ یه‌كگرتووه‌كانی عیراق كار ده‌كه‌م بۆ ئه‌وه‌ی چه‌قی قورسایی كاره‌كانمان له‌سه‌ر بنه‌مای ئه‌و سه‌رلیستانه‌ی دابمه‌زرێنین كه‌ سه‌ركرده‌كانی عیراق یانیش په‌یوه‌ندارانی تر بۆ ئێمه‌یان دستنیشان كردووه‌.  
سه‌باره‌ت  به‌ بواری گه‌شه‌پێدانیش، ئێمه‌ له‌ یونامی له‌گه‌ڵ تیمی نه‌ته‌وه‌ یه‌كگرتووه‌كان بۆ عیراق كار له‌سه‌ر چڕكردنه‌وه‌ی هه‌وڵه‌كانمان ده‌كه‌ین له‌  ٣ پێشینه‌كاردا كه‌ بریتین له‌ گه‌نج و ئاو و ژینگه‌. 
باشه‌ بۆ گه‌نج؟ چونكه‌ گه‌نج ئێستا و ئاینده‌ی وڵاته‌. عیراق دووه‌م رێژه‌ی دانیشتوانی گه‌نجی هه‌یه‌ له‌ ناوچه‌كه‌دا و نزیكه‌ی نیوه‌ی دانیشتوانیشی له‌ژێر ته‌مه‌نی ١٩ ساڵه‌وه‌ن. له‌ راستیدا، گه‌نج ده‌كرێ ببێته‌ سه‌رمایه‌كی گه‌وره‌ ئه‌گه‌ر وه‌به‌رهێنان و ستراتیژی رێكوپێك هه‌بێت.  

ئاژانسه‌كانی نه‌ته‌وه‌ یه‌كگرتووه‌كان له‌ عیراق ئه‌زموونی زۆر و توانایان له‌ پشتگیریكردنی ئه‌و ده‌ستپێشخه‌رییانه‌ هه‌یه‌ كه‌ گه‌نجان ده‌كه‌ن ئامانج. 

ئه‌ی بۆ ئاو؟ به‌ڕێوه‌بردنی تێكهه‌ڵكێشی سه‌رچاوه‌ی ئاو، به‌ ئاوی پشت سنووره‌كانیشه‌وه، پێشینه‌كارێكی هاوبه‌شی یونامی و تیمی نه‌ته‌وه‌ یه‌كگرتووه‌كانی عیراقه‌ چونكه‌ ئه‌وان به‌ پاڵنه‌ری سه‌ره‌كیی گه‌شه‌پێدانی عیراق له‌ داهاتوودا ناسراون.  چاككردنی به‌ڕێوه‌بردنی سه‌رچاوه‌كانی ئاوی وڵات كاریگه‌رییه‌كی زۆر گه‌وره‌ی ده‌بێت له‌سه‌ر هه‌وڵه‌كانی عیراق بۆ كه‌مكردنه‌وه‌ی هه‌ژاری و برسییه‌تی (ئامانجی گه‌شه‌پێدانی هه‌زاره‌-ژماره‌ ١) و كه‌مكردنه‌وه‌ی مردنی منداڵ ( ئامانجی گه‌شه‌پێدانی هه‌زاره‌-ژماره‌ ٤) و دڵنیابوون له‌ زیاننه‌گه‌یاندن به‌ ژینگه‌ ( ئامانجی گه‌شه‌پێدانی هه‌زاره‌-ژماره‌ ٧). 
  پێشتر كاری زۆر له‌ بواری ئاو له‌لایه‌ن تیمی نه‌ته‌وه‌ یه‌كگرتووه‌كانی عیراقه‌وه‌ ئه‌نجام درابوو. ئێمه‌ ده‌توانین و بگره‌ پێویستیشه‌ زیاتر ئه‌نجام بده‌ین.  

بۆ ژینگه‌؟ نه‌ته‌وه‌ یه‌كگرتووه‌كان ئه‌زموون و شاره‌زاییه‌كی زۆری سه‌باره‌ت به‌ ژینگه‌ له‌به‌رده‌ستدایه‌. ته‌ركیزی سه‌رله‌نوێشمان له‌سه‌ر ژینگه‌ ئه‌و ده‌رفه‌ته‌ به‌ نه‌ته‌وه‌ یه‌كگرتووه‌كان له‌ عیراق ده‌دات كه‌ یارمه‌تی وڵات بدات له‌سه‌ر، له‌ نێوان چه‌ندان شتی تردا، كاریگه‌ریی گه‌شه‌پێدانی مرۆیی درێژخایه‌ن.  ‌‌  
ئێمه‌ ده‌توانین و بگره‌ ئاماده‌شین یارمه‌تی زیاتر بده‌ین
به‌ڵام من ئه‌مڕۆ ناتوانم به‌ڵێنی ئه‌وه‌تان پێ بده‌م كه‌ ئێمه‌ بۆ خۆتێهه‌ڵقورتاندنی راسته‌وخۆی ته‌حه‌دییه‌كانی خه‌ڵكی عیراق لێره‌ین، كه‌ رۆژانه‌ رووبه‌رووی ده‌بنه‌وه‌. ئێمه‌ لێره‌ین بۆ ئه‌وه‌ی یارمه‌تی پێشكه‌ش بكه‌ین له‌سه‌ر ته‌حه‌ددییه‌كان وه‌ك ئه‌وه‌ی كه‌ چۆن  عیراقییه‌كان خۆیان مامه‌ڵه‌ی له‌گه‌ڵدا ده‌كه‌ن. 
به‌ڵام من ده‌توانم ئه‌مڕۆ له‌به‌رده‌می ئێوه‌ به‌ڵێنی پابه‌ندییه‌ك بده‌م. ئێمه بۆ زیادكردنی گه‌شه‌كردنی ئه‌و پێشینه‌كارانه‌ی كه‌ به‌نیشتمانی ده‌ستنیشانكراون چی له‌ده‌ستمان بێت ده‌یكه‌ین. 

هه‌ر لێره‌شه‌وه‌ من داوا له‌ كۆمه‌كبه‌خشه‌كان ده‌كه‌م كه‌ عیراق هه‌ره‌ سه‌ره‌وی كارنامه‌كانیان دابنێن له‌كاتێكدا ناوچه‌كه‌ش داوای بایه‌خپێدانی ئه‌وان ده‌كات.  
من هه‌روه‌ها داوا له‌ كۆمه‌ڵگای رێكخراوه‌ ناحكومییه‌كان و راگه‌یاندن ده‌كه‌م كه‌ ببنه‌ هاوبه‌شكارمان له‌ جێبه‌جێ كردن و په‌یوه‌ندپێوه‌كردنی هه‌وڵه‌كانی نه‌ته‌وه‌ یه‌كگرتووه‌كان. من حه‌زده‌كه‌م له‌گه‌ڵ ئه‌ندامانی خانه‌واده‌ی نه‌ته‌وه‌ یه‌كگرتووه‌كان گفتوگۆكانمان به‌ كراوه‌یی و واڵایی بهێلینه‌وه‌ سه‌باره‌ت به‌و ته‌حه‌ددییانه‌ی له‌به‌رده‌ستدان له‌گه‌ڵ چاره‌سه‌ر هاوبه‌شه‌كانیشمان.   
راگه‌یاندنی سه‌رۆك ئۆباما له‌ ٢١ی تشرینی یه‌كه‌م به‌وه‌ی كه‌ له‌ ٣١ی كانونی یه‌كه‌م به‌دواوه‌ هیچ سوپایه‌كی ئه‌مریكی له‌ عیراق نامێنێت قۆناغێكی گرنگ له‌ مێژووی عیراقی دوای ٢٠٠٣ ده‌ست پێده‌كات. هه‌ندێك پێشتر پێشبینی ئه‌وه‌یان كردبوو كه‌ چی له‌ عیراق رووده‌دات.به‌ڵێ راسته‌ ره‌نگه‌ هه‌ندێ ته‌حه‌ددی خۆیان له‌ پێشه‌وه‌ مه‌ڵاس داوه‌ به‌ڵام من ئه‌مه‌ به‌ هه‌لێكی گه‌وره‌ بۆ عیراقییه‌كان ده‌بینم كه‌ بتوانن به‌ جیهان بسه‌لمێنن كه‌ ئه‌وان ده‌توانن ئه‌و پابه‌ندییانه‌ی كه‌ بۆ خۆیان و كۆمه‌ڵگای نێوده‌وڵه‌تییان راگه‌یاندبوو ده‌یبه‌نه‌سه‌ر له‌ دابینكردنی عیراقێكی دیموكرات و سه‌قامگیر و ئارام و خۆشگوزه‌ران. ئه‌مه‌ هه‌لێكییشه‌ بۆ گشت عیراقییه‌كان بۆ ئه‌وه‌ی به‌یه‌كه‌وه‌ عیراقێكی وا  دروست بكه‌ن كه‌ هه‌موویان شانازی پێوه‌ بكه‌ن. 
نه‌ته‌وه‌ یه‌كگرتووه‌كان له‌گه‌ڵ عیراق و خه‌ڵكه‌كه‌یه‌تی له‌م قۆناغه‌ هه‌ستیاره‌ مێژوویان بۆ یارمه‌تیدان هه‌وڵه‌كانیان به‌ره‌و پته‌وكرنی یه‌كییه‌تی نیشتمانی و گه‌ڕانیان به‌دوای عێراقێكی ئارام و خۆشگوزه‌ران بۆ گشت عیراقییه‌كان.  
له‌ كۆتاییدا، من ده‌مه‌وێت ئه‌وه‌ دووپات بكه‌مه‌وه‌ كه‌ نه‌ته‌وه‌ یه‌كگرتووه‌كان نوێنه‌ری گشتمانن و رێكخراوی خۆتانه‌. ئێوه‌ش، ئه‌ی خه‌ڵكی عیراق، به‌ درێژایی ساڵانێك ئازارێكی زۆرتان به‌ده‌ست دیكتاتۆری و شه‌ڕی چه‌كدارییه‌وه‌ ‌ چێشتووه‌ به‌ڵام ئێستا ئه‌وه‌ته‌ رێگه‌ی ئاشتی و دیموكراسی خۆشگوزه‌رانیتان گرتووه هه‌رچه‌نده‌ ئه‌مه‌ رێگه‌یه‌كی ئاسان نییه‌ و ئێوه‌ش له‌و رۆیشتنه‌ به‌ته‌نیا نین. 

